‘Sbardun i’r Meddwl’ gan Siôn Meredith.


Meddwl am.....y Nadolig.

Pa fath o berson ydych chi pan mae hi’n dod yn amser i baratoi am Dolig? Ydych chi ddigon trefnus i fod wedi dechrau paratoi ym Mis Awst, a chael pob parsel wedi ei lapio, a phob cerdyn wedi ei sgwennu erbyn ddiwedd Mis Medi? Neu ydych chi’n chwilio’n wyllt am gracyrs ar noswyl Nadolig ac yn gwybod yn iawn na chewch chi ddim eiliad o orffwys, ddim hyd yn oed i weld y ‘Sound of Music’ am yr 10fed tro. 
Mae pwysau ar bob un ohonon ni i fod yn barod, a chael pob dim yn ei le. Dim ond i ni gael yr anrheg delfrydol i bawb, gosod ac addurno’r goeden Dolig, prynu’r holl fwyd a diod, gwahodd y bobl iawn draw i’n gweld, a bydd y Nadolig yn un freuddwyd hir orfoleddus.

Ond, ambell waith, er eich bod chi’n meddwl eich bod chi’n barod, galle rhywbeth fynd o’i le. Ym mis Ionawr 2003 cafodd Jose Galvan a Juan Luna eu harestio yn Chicago ar gyhuddiad o gario cyffuriau. Roedd yr heddlu ’di cael tip off gan rywun dienw a dyma nhw’n stopio fan y ddau ŵr a dod o hyd i fagiau plastig efo 100 cilogram o rywbeth oedd yn edrych yn debyg i mariwana. 

Ond ar ôl iddyn nhw dreulio tair wythnos yn y ddalfa, daeth canlyniadau’r profion fforensig a dangos nad mariwana mohono, ond gwellt. Y cyfan oedd y ddau’n trïo’i wneud oedd mynd â gwellt o ddrama geni’r eglwys yn ôl i’w fferm ar gyfer y ceffylau! 
Allwn ni ddim rheoli popeth sy’n digwydd i ni, felly waeth i ni ymlacio a dathlu dros yr Ŵyl gan wybod nad oes na’m ots os nad ydi pob dim yn hollol berffaith.  Pan dyn ni’n rhoi ein ffydd yn Iesu Grist, a deall ei fod yn fyw ac yn gwrando ar ein gweddïau ni, bydd y darnau eraill, rhywsut, yn disgyn i’w lle. 
Rhowch y pethau dych chi'n poeni amdanyn nhw iddo fe, achos mae e'n gofalu amdanoch chi.   (1 Pedr 5:7)

Yna dyma Iesu'n dweud wrth ei ddisgyblion: "Felly, dyma dw i’n ddweud – peidiwch poeni beth i'w fwyta a beth i'w wisgo. Mae mwy i fywyd na bwyd a dillad. Meddyliwch am gigfrain: Dyn nhw ddim yn hau nac yn medi, a does ganddyn nhw ddim ystordy nag ysgubor – ac eto mae Duw’n eu bwydo nhw. Dych chi'n llawer mwy gwerthfawr yn ei olwg nag adar! Allwch chi ddim hyd yn oed gwneud eich bywyd eiliad yn hirach drwy boeni! Os allwch chi ddim gwneud peth bach fel yna, beth ydy’r pwynt o boeni am bopeth arall?
 Mae'ch Tad yn gwybod beth sydd ei angen arnoch chi. Gwnewch yn siŵr mai’r flaenoriaeth i chi ydy ymostwng i deyrnasiad Duw, ac wedyn cewch y pethau eraill yma i gyd.                  (Luc 12: 22-26, 30-31)

